
ఉద్భటాచార్యచరిత్రము











	గీ.	
సహజసాహిత్యమాధురీసంయుతాత్ము

లక్కమాంబకు ఘనయశోలక్ష్మి వెలయు

రామధీమణికిని బుత్త్రు రామలింగ

నామ్యవిఖ్యాతుఁ గావ్యనిర్ణయధురీణు.

	వ.	
నన్ను సబహుమానంబుగా రావించి సమున్నతాసనబునఁ గూర్చుండ నియమించి కర్పూరతాంబూలంబు జాంబూనదపాత్రంబున నొసంగి తారహారాంగుళీయకంకణకర్ణభూషణపట్టమాంజిష్ఠాది విశిష్టవస్తుప్రదానపురస్సరంబుగా నిట్లనియె.

	చ.	
విలసదయాతయామబహువేదవివేకపవిత్రభావసం

కలితములైన వాక్యములఁ గావ్యముఁ జెప్పఁగ నేర్తు వాదికా

వ్యులకవితానిగుంభనసమున్నతిఁ గాంచినవాఁడ వౌదు నీ

వలఘువచోవిలాససుగుణాకర రామయలింగసత్కవీ!

	మ.	
భవపాశత్రుటనక్షమంబులగు నా ఫాలాక్షుగాథావలుల్

చెవులారన్ వినుచుండు నెవ్వఁ డతఁ డీక్షింపన్ మహాభాగుఁ డ

ట్లవుటన్ మామకబుద్ధి యెల్లపుడు దీవ్యచ్ఛైవశాస్త్రార్థసం

భవసాంద్రామృతసేవఁ దృప్తిఁ గనుచున్ భాసిల్లు నిస్తంద్రమై.

	గీ.	
హరునికంటెను దద్భక్తు లధికు లనుచు

వేదవేదులు వివరింప విందు మెపుడుఁ

గాన తద్భక్తసత్కథాఖ్యాతమైన

భవ్యచరితంబు వినువారు ప్రాజ్ఞతములు.

	క.	
హరభక్తులందు నుద్భట

గురుఁ డధికుఁడు తత్ప్రసిద్ధగుణమణిగణవి

స్ఫురణాభిరామమును నీ

వ రచింపుము కావ్య మొకటి వర్ణన కెక్కన్.

		 ఈ పేజీలో చివరి మార్పు 3 అక్టోబరు 2020న 08:40కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

